
【賜河陽三城節度使同中書門下平章事判河南府文彥博加恩告敕詔】

朕因孟冬之吉辰，饗太宮而合食，膺受神貺，推行慶恩。眷惟同德之臣，方處居留之任，

宜優異數，少示眷懷。既敷告於外庭，其往祗於休命。

【內中福寧殿開啟祫享預告道場青詞〈嘉祐四年十月十九日〉】

伏以宗廟之嚴，祫祭為重，乃卜孟冬之吉，躬修合食之儀。仰企上靈，冥孚陰佑，俾克

成於盛禮，冀永錫於純禧。式展孝思，用膺神貺。

【在外五嶽四瀆四海並諸神廟等處謝祫享禮畢祝文〈十月十九日〉】

屬者卜吉孟冬，致饗清廟。聖靈來格，福祉遝臻。荷神貺之不違，俾縟儀之克舉。敢忘

神報？達此明誠。

【泗州塔下並峨嵋山開啟】

謝祫享禮畢道場齋文

茲者冬物告成，因饗親而達孝；神厘來貺，既均慶之以時。惟盛禮之弗違，荷巨慈之旁

佑。即靈場而申報，冀冥鑒之孔昭。薦此誠明，期於福應。

【太平興國寺開先殿開啟孝明皇后忌辰道場齋文〈十一月一日〉】

伏以柔明之範，瞻厚德而已遐；感慕之思，托洪慈而申薦。載嚴寶殿，恭啟貝函。惟淨

福之是資，冀靈遊之永佑。

【太平興國寺開先殿開啟孝明皇后忌辰道場功德疏右語】

右伏以真覺之慈，應物溥示於能仁；孝思之感，以時式臨於諱日。俾延淨侶，交奏梵功。

冀承勝利之因，永獲冥深之佑。

【賜西南蕃蠻人張光現等敕書〈十一月三日〉】

汝世守邊疆，遠輸忠順。時修職貢，附達款誠。載嘉勤恪之心，宜示褒優之錫。

【賜宰臣富弼乞退不允批答】

省表具之。夫知人之明，可謂難矣；而任賢之術，茲豈易哉？若乃聽之不聰，信之不篤。

施設之方未盡，弗極其材；遲速之效有時，莫能少待。則被其任者實亦艱歟。卿以純一

忠亮之誠，蘊宏深遠大之業。朕虛己以聽，推心仰成。至於一二之臣，是惟同德；下逮

眾多之論，曾靡間然。方將甄敘賢愚，修明法度，務究本根而更治，不求歲月之近功。

期於有成，茲乃予意。奈何中道而將止，夫亦奚托以為辭？矧上下既交，寧有不通之志；

而君臣相遇，豈為易得之時？當體餘懷，勉安厥位。所乞宜不允。

【賜外任臣寮進奉助祫享銀絹等敕書】

朕卜吉孟冬，合食清廟，禮樂交舉，臣工畢從。嘉守土之修官，咸以時而來助，各以其

物，粲然在庭。載省勤誠，良深歎尚。

【賜觀文殿學士禮部尚書王舉正乞致仕不允詔〈十一月十四日〉】

夫朝廷之廣大，賢雋之眾多，必有皤然耆壽之臣，以當上所優禮之異。或事思所訪，則

有老成；俾時之式瞻，以為人望。故禮雖七十，猶有不得謝者焉。卿懿文高行，有君子

之風；清節令問，為當世所重。閱書秘殿，日侍清閑，進讀經筵，坐論道德，固非有官

司之責，筋力之勞。宜思少安，副我眷待。

【鎮潼軍華陰縣雲台觀修整真宗皇帝御容等殿今已了當扶請御容入本殿奉安祝文〈十一

月十四日〉】

屹爾名山，斯為福地。翼然寶構，式奉威靈。繕完既新，考卜惟吉。鑒茲懇至，永以妥

安。

【鎮潼軍華陰縣雲台觀修整聖祖及真宗御容等殿今已了當乞請御容入本殿奉安青詞〈十

一月十四日〉】

伏以靈峰甚峻，仙宇載嚴。爰考吉辰，奉寧真聖。式申祗告，昭鑒乃誠。==【賜相州觀

察使劉從廣進奉乾元節馬詔】==

卿蔚有敏材，膺於寄任。遠瞻壽節，效乃誠勤。在庭之獻肅陳，事上之忠可見。省閱之

際，嘉歎不忘。

【賜觀文殿大學士尚書戶部侍郎知定州龐籍乞退不允詔】

敕龐籍：省所劄子，奏以年齒衰殘，自去年七月後，累奉表及劄子，輸瀝懇誠，尋蒙差

知定州，亦曾麵告，秪乞一年，許賜請老歸第，伏望早賜差人承替，得遂前懇事，具悉。

夫難進易退，雖士節之甚美；而尚賢優老，亦朝家之所先。故《禮》稱引年，而有不得

謝。卿以雋德，為時舊臣。柬於予衷，任以方面。材猷甚壯，視聽方強。矧夫邊候無虞，

民事尤簡，固可以偃息藩屏，養頤精神。而遠慕昔賢，願還官政。雖止足之意，誠可尚

於高懷；而眷遇之深，難遽從於來請。所乞宜不允。故茲詔示，想宜知悉。冬寒，卿比

平安好？遣書，指不多及。

【賜河陽三城節度使同中書門下平章事判河南府文彥博辭加恩不允詔〈十一月十七日〉】

敕彥博：省所上表，陳讓祫享禮畢加恩事，具悉。朕屬者潔齊精誠，薦見宗廟。蒙神之

貺，受福孔多。推慶賜以大行，均中外而咸及。矧我同德，乃時舊臣。惟體貌之隆，宜

加於異數；而褒優之意，未稱於予衷。嘉讓節之甚勤，顧成命之難止。所讓宜不允。故

茲詔示，想宜知悉。冬寒，卿比平安好？遣書，指不多及。

【賜樞密使檢校太尉同中書門下平章事宋庠讓恩命第二表不允斷來章批答口宣】

卿陪祀疇勞，啟封加命。再形懇讓，深識衝懷。顧定誌之弗移，宜承命而毋忽。

【西太一宮開啟祝聖壽年交金籙道場青詞〈十一月二十三日〉】

伏以萬物堅成，樂歲功之斯就；四時迭運，荷乾施之無窮。爰即靈場，載啟科式。薦以

芬芳之潔，通於杳默之神。伏願威鑒昭臨，福禧穰集。固穹隆之壽曆，延綿永之皇圖。

下逮群生，咸均餘佑。

【萬壽觀寧華殿開啟溫成皇后忌辰道場青詞〈十一月二十九日〉】

伏以妙道無方，推乎善應；清真昭格，通以明誠。追內則之有儀，藹餘芳而未遠。式臨

諱日，俾按醮科。爰即琳宮，肅延羽士。冀資冥福，永助仙遊。

【閣門賜許懷德張茂實告敕口宣】

卿素稱忠勇，備著勞能。俾更旄節之榮，仍董貔貅之旅。往膺寵命，其體眷懷。

【賜觀文殿學士禮部尚書王舉正乞致仕不允詔〈十一月二十九日〉】

卿精深之學，足以待問；清懿之望，足以鎮浮。向從守藩，念遠賢之在外；來侍經席，

冀開予於未聞。惟道德之所資，非耆舊而誰處？雖引年之制，禮固有常；而愛老之心，

予寧敢怠？所宜勉近醫藥，輔安精神。期臻壽康，以副虛佇。所乞宜不允。

【賜馬步軍副都指揮使張茂實赴闕生料口宣〈十二月六日〉】

卿遠趨召節，方屆都城。惟茲餼品之豐，式舉彝章之舊。往祗寵錫，式體眷懷。

【班荊館賜契丹賀正旦人使到闕御筵口宣〈十二月九日〉】

卿等歲元茲始，鄰好時修。載馳使傳之勞，方次都門之近。宜申頒錫，式示眷懷。

【賜侍衛親軍馬軍副都指揮使張茂實讓恩命不允詔〈十二月十五日〉】

卿蔚有材武，稱於周行。早罄忠力，膺予寄任。自分齊鉞，屢易名邦。俾更節制之權，

入總禁嚴之旅。捍城宿衛，皆汝職焉。載閱來章，雖嘉讓節；趨祗成命，宜體眷懷。所

讓宜不允。

【內中福寧殿開啟天慶節道場青詞】

伏以新陽協律，肇正於歲端；嘉節紀時，蓋遵於國典。載嚴秘殿，遐企上真。薦茲蠲潔

之誠，杳達清冥之應。冀承靈貺，永佑皇圖。

【內中福寧殿罷散天慶節道場青詞】

伏以元符肇貺，先聖是膺。紀為令節之名，著乃仙科之式。用嚴禁密，恭薦芬。冀真馭

之昭臨，貺嘉祥而茂集。基圖永固，動植均休。

【賜新除建雄軍節度使依舊殿前都指揮使許懷德讓恩命第二表不允斷來章批答〈十二月

五日〉】

省表具之。卿拔從行伍之微，董我師徒之眾。嘉爾勞舊，優之寵榮。乃思功效之未彰，

能形避讓之衝懇。已行之命，其往欽承。事上之忠，無或怠忽。所讓宜不允，仍斷來章。

【內中禦侍以下賀皇帝年節詞語】

妾等忝言：伏以堯官謹曆，萬物惟新；夏數得天，四時以正。恭惟尊號皇帝陛下，睿明

稟哲，慈儉保邦。正朔頒行，極舟車之所至；仁恩溥及，順天地以發生。妾等忝備掖庭，

獲瞻黼座。順三微之首月，祝萬壽於無疆。

【賜夏國主進奉賀正旦馬駝詔】

王正首歲，玉曆頒春。眷惟繼世之忠，克效守藩之職。勤修時貢，來旅明庭。言念傾輸，

良深歎獎。

【賜起居舍人知制誥劉敞等獎諭詔〈十二月九日〉】

敕劉敞：省所進祫享詩事，具悉。祫，大祭也，禮久闕焉。朕因時孟冬，躬薦圭鬯。永

惟祖考之烈，格於天地；禮樂之盛，昭乎物容。宜有儒學之臣，形為頌歎之美。卿議論

宏博，辭章爛然。敷訓告以代予言，是惟其職；發揄揚而稱上德，聊見餘才。省閱已還，

嘉尚良切。故茲獎諭，想宜知悉。

【賜刑部郎中充天章閣待制錢象先等獎諭詔〈十二月九日〉】

敕象先：省所進祫享詩事，具悉。祫，大祭也，禮久闕焉。朕因時孟冬，躬薦圭鬯。永

惟祖考之烈，格於天地；禮樂之盛，昭乎物容。宜有儒學之臣，形為頌歎之美。覽奏篇

之來上，慶熙事之有成。文采可觀，歎嘉於再。故茲獎諭，想宜知悉。

【賜屯田員外郎國子監直講梅堯臣獎諭敕書〈十二月九日〉】

敕梅堯臣：省所進祫享詩事，具悉。汝行懿而粹，學優而純，而詩自名，為眾所服。況

乃詠祖宗之功德，述禮樂之聲容，宜被朱弦，以薦清廟。載披來獻，深用歎嘉。故茲獎

諭，想宜知悉。

【賜西京作坊使知麟州王慶民獎諭敕書〈十二月十七日〉】

敕王慶民：省所奏「準密院劄子節文，以臣撰成麟、府二州絹圖一面，並序目二冊，詣

闕上進」事，具悉。古之用兵者，必因地形制方略，然後可以策勝敗之算，運奇正之謀。

爾以材武之資，有明敏之識，自膺柬寄，出守邊封。而能周知山川險易之形，歷覽亭障

屯防之要，列為凡目，粲爾條陳。不惟指掌於披圖，足以因時而制變。遽茲來上，深體

乃忠。省閱以還，歎嘉曷已。故茲獎諭，想宜知悉。

【集英殿告遷宣祖皇帝昭憲皇后御容赴奉先禪院慶基殿奉安祝文】

伏以祖烈昭宣，威神緬邈。顧祠庭之夙敞，崇寶構以載新。冀即妥安，永申嚴奉。

【奉先禪院法堂上告遷宣祖皇帝昭憲皇后御容赴內中奉安祝文】

伏以早嚴寶殿，以佇神遊。今奉威靈，即安清禁。仰惟鑒格，歆此精衷。

【景靈宮奉真殿開啟真宗皇帝忌辰道場看佛經都功德疏語】

伏以威神在天，奉真遊而時格；覺慈宣化，敷慧福以無窮。追諱日之甫臨，演秘言而申

薦。永繄仁佑，式慰孝衷。

【景靈宮奉真殿真宗皇帝忌辰道場看道經都功德疏語】

伏以琳宮嚴敞，奉真馭以來臨；寶笈飛華，演靈篇而甚秘。式屆遏音之日，載深濡露之

懷。遐薦福因，永資道蔭。

【景靈宮廣孝殿章懿皇后忌辰道場看佛經都功德疏語】

伏以諱日斯臨，孝心增感。永慕至慈之德，載瞻大覺之雄。既集善因，遐資福果。

【景靈宮廣孝殿章懿皇后忌辰道場看道經都功德疏語】

伏以春露既濡，孝思罔極。即仙庭之秘邃，誦金簡之精微。仰冀清真，永資遐福。

==【賜新除建雄軍節度使殿前都指揮使許懷德讓恩】==命第一表不允批答口宣

卿以宿衛之勤，勞能備著。俾移使節，式示眷懷。宜體優恩，勿持堅讓。

【賜新除建雄軍節度使殿前都指揮使許懷德讓恩命第二表不允斷來章批答口宣】

卿夙推才武，久擁節旄。俾易名藩，用申優遇。無煩固避，往服新恩。

【正月五日賜賀正旦人使內中酒果口宣〈嘉祐五年〉】

卿等夙將信聘，來結鄰歡。方申宴飫之豐，式示眷懷之意。芳醪嘉實，宜厚寵頒。

【皇帝回契丹皇帝賀正旦書】

正月日，伯大宋皇帝致書於侄大契丹聖文神武睿孝皇帝闕下：歲端更始，順陽律以布和；

信聘時修，講鄰歡而增固。閱書言之勤好，加篚幣之腆豐。感戢所深，述宣罔既。今懷

化軍節度使耶律嘏等回，專奉書陳謝。不宣。白。

【皇帝回契丹皇帝達皇太后賀正旦書】

正月日，伯大宋皇帝致書於侄大契丹聖文神武睿孝皇帝闕下：玉曆頒時，寶鄰交聘。兼

馳使�日，別枉信函。載傳慈懿之言，益固講修之好。顓布侍次，達此悰誠。今歸德軍

節度使耶律思寧等回，專奉書陳謝。不宣。白。

【賜觀文殿學士尚書右丞田況乞致仕不允批答〈嘉祐五年正月八日〉】

省表具之。卿德量足以容眾，材識足以濟時。蔚然君子之風，綽有大臣之體。自嬰疾恙，

求解樞機。朕心惻然，深以為惜。乃惟書殿之清職，自非耆哲而弗居。俾從優遊，以便

頤養。所期福善之理，當蒙勿藥之休。還來輔予，以盡賢業。遽形引謝，良異眷懷。所

乞宜不允。

【皇第九女封福安公主制〈正月二十四日〉】

門下：朕稽有國之彝章，著皇女之稱謂。取其主以同姓，所以見王體之尊；必也錫之美

名，所以彰禮命之寵。載涓吉日，敷告在庭。皇第九女岐嶷之姿，有生知之異稟；柔順

之質，得天性之自然。方嚴保傅之規，以養肅雍之德。俾遵舊典，褒以微章。嘉乃妙齡，

盛哉儀服。考僉言而惟允，非予意之敢私。於戲！隆仁恩以厚親，茲惟教愛；習圖史而

循法，繄乃夙成。祗若訓言，往膺渙渥。可封福安公主，仍令所司擇日備禮冊命。主者

施行。

【皇第十女封慶壽公主制〈正月二十四日〉】

門下：《詩》紀王姬之盛，車服之制甚嚴；漢優帝女之儀，湯沐之封並列。蓋敦國體，

匪曰親私。惟始被於寵章，常推擇於嘉號。載稽成憲，誕告外庭。皇第十女寶婺分暉，

仙源襲慶。天姿異稟，溫而有儀。姆教不煩，生而知善。方居妙歲，蔚有令猷。朕仰承

燕翼之謀，膺茲蕃衍之祉，俾新禮命，式示褒榮。於戲！寵秩既崇，在乎有德；名稱甚

美，享乃多休。祗服茂恩，勿忘明訓。可封慶壽公主，仍令所司擇日備禮冊命。主者施

行。

【內中禦侍已下賀皇帝乾元節詞語〈正月二十六日。〉】

妾等言：正陽旅月，式符誕聖之期；令節稱觴，共獻無疆之壽。伏惟尊號皇帝陛下，法

堯聰睿，躬禹儉勤。厚德溥於黎元，至仁同於覆載。舟車所及，聲教咸均。罄茲率土之

濱，共效之祝。妾等欣逢嘉會，獲侍嚴宸。敢望清光，恭陳善頌。無任歌時樂聖歡呼激

切之至！

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

